
Om denne boka

Dette er historia om Håkon, yngste son i ein smedfamilie som er sterkt prega av farens brutalitet. Håkon tyr til dei midla han har lært – hard sjølvhevding – for å løfte seg ut av rolla si som underdog. Vi følgjer han i kamp og kjærasteri, i smertelege møte med jamaldringar og vaksne, ein gløgg, liten gutjævel som ser nye impulsar i tida lokke frå verda der ute og true med å dra frå han andre unge menneske han knyter seg til.

Handlinga foregår i eit smelteverkssamfunn på ei tid da eit slikt lukka industrisamfunn enno kunne hevde klassegrenser du ikkje kryssa utan å måtte svi for det. Men verda er i endring, og endringar er gjerne smertefulle.


Åsmund Forfang

IKKJE DENNE GUTEN

I


1

Den natta hadde Håkon eit syn: Ein flygande tallerken viste seg for han i det skarpe skinet frå gluggen i omnshallen ute i det svarte oktobermørkeret; utan ein lyd sveva det mektige fartøyet mot vindauget der Håkon sat. I synet steig ein mann ut av tallerkenen, han likna på ein av dei langhåra vikingane i bøkene, det strålte ein varme frå han som trengte inn i kroppen på Håkon som ei bølgje av lettelse.

Du har komme for å hente meg, ikkje sant?

Det lange håret bølgja sakte idet mannen rista på hovudet. Ikkje enno.

Kvifor ikkje? Noko glødde opp i Håkon, eit rettferdig og nifst sinne han ikkje hadde kjent før.

Så du har skjønt kven du er?

Håkon møtte blikket hans, djupt i dei brune augene såg han ein eld som spegla det sinnet han sjølv følte. Ja.

Mannen sa alvorleg: Hør. Eg må straks dra. Alt eg kan gi deg, er ein kort beskjed: Du må halde ut.

Gi meg éin god grunn.

For vår skyld. Vår arts skyld. Formålet med opphaldet ditt her er enno ikkje oppfylt.

Formål?

Mannen mønstra han strengt, det stod ei kraft ut frå han som tok pusten frå Håkon. Det er viktig for oss at vi greier å finne ut kva eit menneskevesen kan tåle.

Men … kvifor her? fekk Håkon fram.

Her kan vi fylle drivkraft. Mannen gjorde ein gest mot tusengradane borti smelteomnane.

Eg meiner kvifor dette huset? Desse folka?

Mannen slo ut med hendene. Kvar elles? Her er du hos dine eigne.

Håkon såg forvirra på han. Men eg er ein av dykk?

Mannen gav han eit nytt strengt blikk. Så lenge du er her, er du ein av dei. Det må du aldri glømme. Men eg har dårleg tid, eg må dra.

Vent. Må eg … må eg tåle mykje meir?

Ansiktet utanfor vindauget vart trist; det gjekk opp for Håkon at det han hadde opplevd til no, kanskje var berre ein start, at det kunne ligge eit hav av sånne år framfor han.

Gjer det du må, sa mannen lågt. Og bli verande her og tål.

Men …

Hysj. Han la ein peikefinger framfor leppene. Det vil ikkje skade om du prøver å finne ut kva andre òg tåler.

Vent. Er eg åleine her?

Åleine?

Er det fleire av vår sort her?

Mannen sa hardt: Det finst ting eg ikkje kan snakke med ein speidar om.

Farkosten fór ut frå huset, det gjekk så lynande fort at Håkon ikkje greidde å følgje bevegelsen. Mannen ropte over avgrunnen som hadde opna seg mellom dei: Kjemp for det som vi har kjært!

Kjært? ropte Håkon tilbake. Kva da?

Berre ei helsing mot panna, som ein honnør, og mannen var borte.

«Vent!»

«Hæ?» Eilif sette seg opp med eit rykk i den andre senga, kava i halvsøvne og slo på lampa over senga. «K-k-kor m-m-mange er k-k-klokka?»

Håkon svarte ikkje. Han måtte bruke begge hendene til å stryke tårene vekk frå kinna.

Eilif myste søvnblindt mot han. «L-l-ligg d-d-du og sipp-p-par?»

«Kjeften din.»

«F-f-faen. D-d-det er m-m-midt p-p-på n-n-natta, jo. V-v-var det d-d-du som b-b-bråka?»

«Kan du aldri lære deg å snakke som folk, du?»

Eilif heitna. «When I speak English, you bloody fool.»

«You’re a dam fool yourself,» vrengte Håkon, som hadde lært seg engelsk sjølv fordi Eilif hadde komme heim frå skulen og prøvd å innbille han at «girl» vart uttalt «gøl»; da så lærar Gabrielsen hevda at det ikkje fanst noko så barbarisk som bannskap på engelsk, hadde Eilif og Håkon gått ned i Heimsjøbrakka til Gustavsen, boksetrenaren til Eilif, og lært seg dei banneorda han hugsa frå sjøen.

Eilif knegga. Så såg han alvorleg på Håkon. «Gjer det v-v-vondt enno?»

«What do you think, your idiot.»

«D-d-det heit-t-ter you idiot.»

«Bloody motherfucker.»

«K-k-kvar gjer d-d-det v-v-vondt?»

Håkon vrei armen bak på ryggen, strauk seg over dei nederste ribbeina og stønna.

Eilif mørkna. «D-d-den jæv-v-velen. F-f-få sjå.»

Håkon likte å kjenne fingrane til Eilif mot huda, på veg over golvet dundra han til sandsekken Eilif hadde hengt ned frå taket. Smerta gnistra gjennom kroppen på han. Han stilte seg på huk framfor senga til Eilif og drog av seg pyjamasskjorta.

Eilif førte fingertuppane forsiktig over ribbeina, dei var blå og raude og gule. «V-v-vondt?»

Håkon nikka og beit seg i leppa.

Eilif trekte til seg fingrane, men Håkon vart ståande på huk, så Eilif skjønte at han skulle kjenne meir. «F-f-farsan sl-l-lår hardt.»

«Han var drita full.»

«D-d-den jæv-v-velen. M-m-men du v-v-veit at du m-m-må d-d-dra i d-d-deg geip-p-pen når f-f-farsan seier at d-d-du sk-k-kal t-t-tørke av d-d-deg f-f-fliret.»

«Forget the dam thing.»

«D-d-din d-d-dumming.» Eilif trykte til mot eit ribbbein.

Det slo gneistar framfor augene til Håkon, han sette i eit kauk. Eilif strekte lynraskt ut handa og sløkte lampa og kasta seg under dyna, berre hårtustane stakk så vidt opp. Ikkje ein lyd frå resten av smedhuset. Sakte drog Eilif seg opp frå dyna og slo på lyset.

Håkon kikka skeivt på han. «Kva er du så skitredd for?»

«Eg v-v-vil f-f-faen ikkje g-g-gå n-n-nokon r-r-runde med f-f-farsan.»

«Kvifor ikkje?»

«D-d-da d-d-drep eg han b-b-berre.»

«Drep Gunder, du, gjer meg den tenesta.»

«T-t-tull-l-ling.»

«Bloody dam feiging.»

Eilif stira på han. «Ikkje st-t-tær m-m-meg opp.» Han flytta blikket bort på ryggen til Håkon. «D-d-det rib-b-beinet er g-g-gått t-t-tvers av.»

«You bet.»

«D-d-du m-m-må p-p-på Sjuk-k-kest-t-tua.»

«Eg g-g-greier meg.»

Eilif heitna og tagde. Håkon kjente dei mjuke fingertuppane hans stryke forsiktig over huda på ryggen. Han lukka augene. Han var på botnen av eit hav, så langt borte kjentest verda. Så trykte Eilif til, hardt. Alt kvitna for Håkon, han lét vere å kauke på nytt, spratt i vêret og slengte ut ein arm utan ein tanke; så fann han seg ståande bøygd over senga til Eilif, øm i handa, og skjønte at han hadde slått til broren. Det svimla for han.

Eilif sat der berre og såg roleg opp på han. «N-n-no m-m-må vi sove.»

Da rommet var mørkt att og Håkon følgde kampen i kroppen mellom søvnen og smertene, kviskra Eilif borte frå si eiga seng: «D-d-den f-f-fort-t-tente eg.»

«Ja.»

«Sk-k-kal eg l-l-lære d-d-deg å b-b-bokse?»

Eit blaff av glede skaut gjennom Håkon, spørsmålet kom så uventa, Eilif sa alltid at han var for liten. «Det tør du faen ikkje.»

Eilif løfta hovudet frå puta. «T-t-tør eg ikkje?»

«Nei, for da slår eg deg flat.»

Eilif la hovudet tilbake på puta og klukka. «N-n-når sk-k-kal vi st-t-tarte?»

«I morgon. Etter skulen.»

«N-n-nei, d-d-det r-r-rib-b-beinet må g-g-gro f-f-først.»

«Det trengst ikkje.»

«T-t-tullb-b-ball.»

Håkon låg med eit sløvt smil da søvnen sneik seg inn på han og slukte han; ikkje lenge etterpå vakna han att av smertene i ryggen. Han prøvde å puste roleg og lét tankane kretse om Gustavsen og Heimsjøbrakka og boksinga, han hadde sett på somtid når Eilif trente, korleis han øvde seg på å trippe rundt på golvet og kombinere venstre–høgre, eller legge inn ei venstre–høgre-kopling, som Gustavsen sa. Han tok med seg stemma til Gustavsen, «venstre–høgre-kopling», inn i søvnen att, men vakna på nytt av smertestøytar frå ribbeinet. Stemma til Gustavsen snakka enno i hovudet hans, det var om skipsmeisterskapet om bord på MS «Khartago», da tittelen hadde gått til ein helvetes bastard som Gustavsen ikkje hadde tatt sjansen på å slå i dørken fordi han hadde rang som styrmann. Enn Eilif, den tosken, som alltid hadde nekta å bruke boksinga mot plageåndene sine, same kva Gustavsen sa. Håkon kjente på høgrehanda si, den han hadde slått til Eilif med, hugsa det vesle glimtet av triumf idet den trefte; så sovna han igjen.

Da han vakna om morgonen, låg dyna i ein tom krøll i enden av den andre senga, Eilif var nok alt på plass på yrkesskulen. Kroppen var klam av sveitte etter den urolege natta, og det var eit bal å kle på seg; same korleis han prøvde, kom smertene, panna var klissete da han endeleg fór ned trappa.

Nede på kjøkkenet sat Rikard frå klassen under Håkon og venta på han på stolen innanfor døra, gjømt bak eit lite smil, med ranselen på snei ved føtene; Håkon stakk augene i han, olm etter bakset med kleda. Rikard hadde som vanleg sprunge tidleg ned bakkane frå Himmelhelvetet, som Håkon og Rikard kalla plassen oppå der; det var Håkon som hadde komme på namnet, han hørte feil ein gong Gunder hadde sett opp på nordlyset og sagt «Sjå skinet over himmelleitet», Håkon trudde det var utelampa oppi bakkane faren hadde meint.

Han vendte seg mot frukostbordet og dei oppskorne brødskivene, hoppa over smøret og følgde med mens bringebærsyltetøyet trekte inn i brødet og begynte å drype frå undersida. Sigrid heldt auge med han borte frå kjøkkenbenken. Han ensa henne ikkje, før handa hennar plutseleg landa på panna hans; han prøvde å riste den av seg som ei fluge.

«Du har feber.» Ho trykte handa som ei skrutvinge over den fuktige panna. «Du går ikkje på skulen med ein sånn feber.»

«Det er ikkje feber. Det er femten armhevingar.» Han greip armen hennar og slengte den vekk.

«Når begynte du òg med sånt?»

«I dag.» Håkon stappa i seg resten av brødskiva.

Vassrøra sette i å jamre, det var Liv som hadde tømt fatet med morgonvaskevatn i do og trekt ned, like etter kom ho fykande ned trappa og inn på kjøkkenet. Ho gløtta på Håkon som sat og togg fjernt, smilte nesten ømt mot han, men geipa da ho såg Rikard på stolen ved døra. Da Håkon endeleg var klar til å gå, måtte han hive etter pusten, han hadde glømt det knekte ribbeinet idet han bikka ranselen på ryggen.

Rikard livna til straks dei var forbi den staselege smijernsporten Gunder hadde smidd og sett opp etter tippegevinsten. «Far fekk skot på ein haug revar i går, du skulle ha sett, skinna heng og knitrar som kontantar frå bjelken i uthuset.» Rikard kikka på Håkon, men han gjekk taus og mørk. «Vi var med nesten alle og lokka på revefaen, du skulle ha hørt smattinga.»

Håkon vakna; Rikard brukte å halde kjeft om revejaktinga til Rev-Ottar, det vart berre erting og tull av det. «Nesten alle?»

«Vi kan ikkje vere for mange, da skremmer vi revefaen.»

«Med dei stygge fjesa?»

Rikard såg snurt på han. «Med bråket, din dumming.»

«Kven var ikkje med, da?»

«Minsten lagar berre leven. Og – Berit var ikkje med.»

«Bråkar ho òg?»

«Det var visst nokre gutegreier.» Rikard flirte og såg bort, Håkon rente alltid ein tur inn til Berit når han var oppe hos dei, enda ho var like gammal som Liv og gjekk på framhaldsskulen.

Håkon planta blikket i bakken og gjekk på.

«Å nei!» Rikard greip om reimene på ranselen, han hadde fått auge på Sverre, som kom halsande mot skulen ovanfrå Egnehjemma.

Snart var Sverre der og klemte seg innpå Håkon så Rikard måtte vike. «Hæ hæ, no skal huset vårt få seg reinsdyrhorn!»

«Har du òg vore på jakt?» Håkon kikka mørkt på han.

«Ei antenne, din tosk.»

«Hæ?»

«Som du skrur fast på taket, skjønner du?»

«Fjernsyn?» Det sitra i Håkon.

«Snakkar de om TV?» smetta Rikard inn. «Vi òg har TV.»

Sverre glana på han. «Ikkje narr meg til å le.»

«Jau, det har vi.»

«Hald kjeften din,» sa Sverre og løfta neven.

«Ja, for det har de ikkje,» sa Håkon.

«Jau, vi har te i skapet og ved i skjulet.» Rikard såg spent på dei.

Sverre banna og dytta til han så han tumla bortover. Håkon stansa, han syntest at han måtte vente på Rikard, som stod still og såg frå den eine til den andre, før han krumma nakken og begynte å gå på den andre sida av Håkon, slik at det vart Håkon og ikkje Sverre som gjekk i midten. Sverre strekte seg forbi Håkon og dunka til Rikard med knyttneven. Rikard hiksta og smatt unna, han burde ha venta seg noko sånt frå den verketsgutjævelen.

Håkon kjente ei glo inni seg. Eigentleg var det han og Rikard som gjekk her. «Ikkje hald på sånn.»

«Hæ hæ, er du storebror i dag?»

Håkon beit svaret i seg. Dei gjekk tause; så sa Håkon: «Eilif forlangte fjernsyn da farsan vann i tipping.»

«Hæ hæ, kva sa Eilif? Eg v-v-vil ha f-f-fjernsyn? Da blir det ikkje fjernsyn, da. Farsan ville ikkje kjøpe, han heller, men da skulle du ha hørt morsan. Da var det ikkje noko v-v-vil ha f-f-fjernsyn. Eg kjøper fjernsyn for dei pengane eg tener, sa ho. Så no kjøper farsan fjernsyn.» Sverre strekte seg på nytt forbi Håkon og dunka til Rikard, han skjønte at Håkon mislikte det.

Håkon såg han rett i ansiktet. «Slutt opp.»

«Hæ hæ. Er det bror til b-b-bror m-m-min?» Sverre dulta Håkon hardt i sida og gliste.

Håkon snappa etter vêret. «Hald kjeften din,» sa han lågt.

Sverre stansa, det var ikkje likt Håkon å komme med den slags. «Hæ?»

«Hald kjeften din.»

Sverre gav Håkon ein ny hard dult. Det flamma opp i Håkon, han kjente att det nye og nifse sinnet han hadde opplevd i natt; før dei visste ordet av det, hadde dei vrengt av seg ranslane og dengte laus på kvarandre, det kom like brått på dei begge. Sverre fekk inn eit kroppsslag, og Håkon rausa i bakken og vart borte, landa på botnen av det svarte havet. Derfrå skimta han to bleike ansikt som sveva høgt der oppe over vassflata. Han kjente att Rikard og Sverre og stemma til Rikard, som gnall: «Du lurer oss berre, ikkje sant? He, Håkon? Du lurer oss berre?»

Sverre stod enno og gapa da Håkon krak seg på beina. «Men kvifor gjekk du laus på meg sånn, da, Håkon? Hæ? Kvifor gjorde du det?»

Håkon hadde nok med å puste og sa ingenting. Rikard og Sverre snakka i munnen på kvarandre da dei gjekk vidare, «Du lurte oss berre, ikkje sant?», «Og så berre eit enkelt slag, da, mann», «He, Håkon?», «Eit enkelt slag, og så rett i bakken, hæ hæ».

I friminuttet sprang Sverre rundt og la ut om basketaket, korleis Håkon hadde gått i bakken, at det var Håkon som hadde slått først. Stort oppstyr: Håkon, slått først? Han? Dei vart ståande inni ein svær flokk; Sverre la armen om skuldra på han. «Det var du som slo meg først, var det ikkje det, Håkon?» Da Håkon berre stod stum under armen hans, la han til eit irritert «He?».

Det var ikkje nokon veg utanom: «Jau.»

Rop frå alle kantar, «Men kvifor det, da?», «Hæ?», «Svar da, Kongen!».

Sinnet flamma opp att i Håkon, han stira rundt seg etter den som hadde brukt dette nye utnamnet dei hadde sett på han. I staden fann han blikket til Ann-Karin blant dei bakerste, berre ansiktet hennar stakk fram, ho blunka spørjande mot han; det slo i det same ned i han kor godt det hadde gjort å få denge laus på Sverre, så lenge det varte. Han vrei seg bort frå armen hans og sa: «Fordi det var min tur til å slå no.»

«Hæ?» ropte Sverre. «Kva meinte du med det?»

«Er du døv òg?» sa Håkon og gjekk frå dei alle i hop.

Da han stod ved pulten til Ann-Karin i reknetimen og hjelpte henne med eit reknestykke, murra det ekkelt baki ryggen på han; kanskje hadde slaget gjort skaden verre. Det datt ned i han i det same at det kunne vere for dette dei hadde gitt han utnamnet Kongen, at han gjekk sånn frå pult til pult som hjelpegut for Gabrielsen; sjølv hadde Håkon for lengst rekna gjennom alle bøkene, dei for sjette og sjuande klasse òg, Gabrielsen hadde ikkje meir å tilby han. Kanskje skulle han ikkje ha sagt ja da Gabrielsen spurde om han ikkje kunne hjelpe dei andre med det som han sjølv tydelegvis fatta så lett.

Det vart ropt på han frå fleire kantar, men han gjekk ikkje ifrå Ann-Karin før svaret hadde fått to strek og alt såg rett ut. Han kikka fort ned på henne; ho hadde aldri bedt han om hjelp før i dag, for ho trong ikkje hjelp, sånn som Sverre gjorde. Sverre hadde møtt veggen midt i fjerde; broren hans hadde skremt vettet av han med eit spøkelse som heitte brøk, og fortalt om sjokket i hans eigen klasse da dei vart utsette for den jævelskapen, så Sverre hadde gått og grudd seg sidan første, og den dagen dei vendte bladet i rekneboka og ordet «Brøk» slo opp mot dei, stokka det seg heilt for han.

Idet Håkon retta seg opp for å gå vidare, nappa Ann-Karin i han og klemte ein liten papirlapp inn i handflata hans; han gjekk stilt frå henne, bak ryggen på nestemann kikka han fort ned på lappen. Der stod det, med den same litt steile jentehandskrifta som i reknestykka i boka: «Du er fin.» Han rulla lappen saman til ei lita kule, stakk den i munnen og togg på dei tre orda ei stund, før han svelgde.

Håkon såg på henne i langfriminuttet der ho sprang Hauk og due, rappføtt og kvikk i alle bevegelsar og unnarykk, smidig når ho glei unna hendene til haukane, som det fort vart fleire av; det var ho som var fin. Han òg brukte å vere utpå der som ein sleip jævel som glei ubegripeleg unna og nådde den andre sida av feltet sjølv etter å ha tatt horrible riskar; Ann-Karin og Håkon hadde ein triumferande kompaniskap der, den einaste plassen det gjekk an for ein verketsgutjævel å ha kompaniskap med ei jente frå Funksjonærlia. Men i dag luffa han berre halvhjerta rundt og var blant dei første som vart forvandla til hauk, til triumfskrik frå dei heldige som fanga han, «Fekk han!», «Kongen er fakkaaaaa!».

Mens han luska bortover grusen, tenkte han at det kanskje heller var for dette han hadde fått det dumme utnamnet, at han regjerte sånn i Hauk og due. Han beit kjakane saman og gav faen i heile greia; når Ann-Karin suste forbi, strekte han seg knapt etter henne. Men da Ann-Karin suste forbi for sjette eller sjuande gong med eit flir og eit «Du får meg aldri!», strekte han ut eit bein og spente kråkefot på henne. Ann-Karin sklei bortover grusen på alle fire; da ho stansa og vart liggande, stira ho uforståande opp på han med eit blikk som sakte vart fylt av tårer.

Håkon rørte seg ikkje. Det var det sinnet han hadde kjent sidan han vakna i dag, som hadde styrt foten; han hadde kjent beskjeden gå ut, sett foten stikke fram, følt ei lynande glede i det same, sånn var det å vere sint. Men no var både gleda og sinnet som blåse bort. Han såg ned på henne slik han gjorde når han møtte henne på kiosken som Ada, mor hennar, dreiv, da kjente han henne ikkje, ho hørte til på den andre sida og var ei sånn fin ei som ein gong kom til å forsvinne inn i realskulen og så bort herifrå.

«Der ser du du kor fin eg er,» vrengte han ut av seg. Han tørka vekk sveitten som pipla i panna, snudde seg og gjekk. Dei ropte etter han, «Staurheidning!», «Faen i helvete!», «Hei, Kongen, ho blør!», han hørte det alt i hop, men gjekk berre ifrå dei.

Da han kasta frå seg ranselen uti gangen etter skuletid, venta Sigrid på han med byggrynsgraut med smørauge og sukker. Han auste opp ein stor porsjon og bæla grådig i seg. Ho sette seg ved bordet hos han og kikka på dette ansiktet som berre var opptatt av grauten; så sa ho lågt: «Onkel Ola og moster Kari kjem til helga.»

Håkon gløtta fort opp over skeia som var på veg mot munnen. Sigrid rakk ikkje å dekke til lyset i augene sine for han. Han hadde det same lyset sjølv; dei hadde endeleg ei helg å sjå fram til.

«Alle i hop?»

«Dei har kjøpt seg bil.»

Det sokk i Håkon. «Kva slags bil?»

«Det sa ikkje moster Kari noko om. Vi kjem kjørande, sa ho, og eg skjønte ikkje dusta av det før ho sa bil, og da måtte vi berre le.»

«Dei har vel råd til meir enn folkevogn òg, dei.»

«Synest du at vi òg skal kjøpe bil?»

Håkon svarte ikkje, såg fjernt forbi henne og inn i veggen og tvers gjennom den.

«Far har førarkort, veit du.»

«Gunder?»

«Ja, Gunder har førarkort, om det gjeld enno, da.»

«Er det så lurt?» Håkon gløtta fort opp på henne.

Sigrid heitna. «Kanskje ikkje,» sa ho lågt.

Han skrapa tallerkenen og reiste seg. «Eg går opp til Rikard.»

«Alt no?» Sigrid vart sittande, som om det skulle tvinge guten til å bli. Men han hadde hogge i dørhandtaket og var ute.

Ein ettermiddagsmåne hang lågt over Himmelhelvetet da han kleiv oppover bakkane, han kikka langt etter den. Håkon tenkte at her bevega han seg på botnen av eit gravitasjonssluk, alle gjorde det. Hadde han greidd å fyke opp bakkane med ein fart på 7,9 kilometer i sekundet, ville han ha vorte vektlaus og komme fri av sluket, og med ein fart på 11,2 kilometer i sekundet kunne han ha rive seg heilt laus og sikta mot månen, stod det i boka om satellittar og romfart han hadde lånt på biblioteket. Det fanst ein del vanskelege brøkar der som han ikkje forstod, også Gabrielsen hadde berre rista på hovudet da han fekk sjå dei. Men u2 greidde Håkon å finne forklaringa på sjølv, det var ved å gonge 7,9 med u2 at du fekk

11,2 kilometer i sekundet, og det var den farten Håkon grunda på mens han krak seg oppover bakkane.

Rikard hadde sett Håkon komme langt nedi der; han fór opp på loftet og henta ein liten pose han gjømte i ei eske under senga si. Da han kom ut på pynten att, var Håkon i den siste kneiken, han tørka sveitten og nikka mørkt til Rikard; dei smaug seg bakom uthusnova og sette seg utpå den stupbratte bakkekanten. Rikard drog to ujamne og rufsete rullingsar opp av posen, dei var laga av tobakk frå pungen til Rev-Ottar, Rikard passa på å knabbe berre litt i gongen så det ikkje skulle merkast.

Dei røykte sakte og taust som to små vaksne verketskarar og sleppte røyken ut av munnen i store skyer. Også frå skorsteinen på omnshallen velta røyken opp, den trekte i motsett retning, Funksjonærlia låg klar og blank under dei med skifertak og verandaer der hushjelpene heldt på å ta inn sengetøyet dei hadde hengt ut til lufting, lengst oppe direktørvillaen med portnarbolig og hageanlegg i Versailles-stil, ein heil kongebustad. Her høgt over den att trona Himmelhelvetet som eit vepsebol med plagsame ovanfråblikk som stakk folka nedanfor i nakken, plassen låg utanfor Verkets område og var som villmark å rekne. Gunder sa at Verket nekta å strekke ei telefonlinje opp til Rev-Ottar fordi han var den einaste mannen i verda som våga å sjå ned på direktøren.

Dei karta røykstumpane under ein flat stein der tidlegare synder låg svart i svart. Håkon tok fram ein Toy han hadde kjøpt i kiosken til Ada, ekspedert av Ann-Karin sjølv, dei togg intenst for å bli kvitt røyklukta. Etterpå reiste dei seg og dreiv rundt nova og inn fjøsgangen, forbi fjøsdøra og inn i den gamle stallen, det hadde stått ein hest der ein gong. No hang fem reveskinn frå ein bjelke.

«Dei sprang rett i fella vår i går, desse gullhaukane,» lo Rikard hastig.

Håkon greip eit av dei utspilte skinna og lukta på det. Det var som han hadde trudd, skinnet var ikkje flådd i går; Rikard var som alltid elendig til å lyge.

«Nei, skal vi komme oss opp?» Rikard stod i spenn ved dei smale stigetrinna som var spikra på veggen borti kråa. Opp, det var oppover dei stigetrinna og gjennom ei trong luke i taket og vidare i ein krok over ein bjelke til ei glipe i plankeveggen som dei måtte trykke seg igjennom, da kom dei til hytta dei hadde bygd i høystålet; der kunne dei kikke ut gjennom sprekkane mellom veggborda og følgje med på alt som gjekk for seg rundt husa. Dei hadde samla allslags skattar der oppe: sundplukka klokker, Lyn Gordon, ei eske med gallepler, steinar med fine render i, ei hårspenne Håkon hadde knabba frå Berit og brukte til å gande med, sånne ting.

Håkon lest som han ikkje hørte, han gjekk frå skinn til skinn og lukta. Det siste reveskinnet hang attmed døra inn til ei gammal fôrbu. Håkon røska i dørhandtaket. Døra var låst og rikka seg ikkje. Da var han sikker: Det hang eit tjuvslakt innpå der. Det måtte vere ei ulovleg hjortesteik himmelhelvetane hadde jakta på i går, det var ikkje første gong. Håkon flirte; sist var det overingeniøren ved Verket som hadde bestilt slaktet, hadde han funne ut.

«Nei, la oss komme oss opp!» Rikard fór oppover stigetrinna på veggen, kvikk som ein apekatt. Da han var oppe, stakk han hovudet ned gjennom lukeholet for å sjå kvar det vart av Håkon.

Håkon stod under holet og berre kikka opp.

«Kom an, da!» masa Rikard.

Håkon tenkte på den krokete vegen fram til hytta oppe i høystålet og på korleis smertene ville hogge til om han måtte trykke seg gjennom det siste holet. «Begynner ikkje det der å bli litt barnsleg?» sa han og begynte å rusle utover fjøsgangen.

Hovudet til Rikard hang og sveva i lukeopninga. «Hæ?» Så klemte han hendene mot sidene av luka og heisa kroppen ned langs veggen i ein einaste smidig bevegelse og sprang etter Håkon. «Hei! Kor skal du hen?»

Håkon hadde stansa under låvebrua og stod og strauk handa over styret og setet på mopeden som stod der. Bak mopeden stod kassevogna Rev-Ottar hadde konstruert sjølv, den folk gliste etter når han fór i veg til byen med reveskinna sine, da vaia spissen av ein revehale opp frå lokket bak mopeden; det var god plass til mange slags varer under den haletippen.

Rikard stansa eit steg ifrå; Håkon skreva over mopeden og bikka seg opp på setet, akkurat som broren til Sverre, som hadde motorsykkel. Han nådde ikkje ned til bakken med tåspissane og måtte tvihalde i styret og håpe at han ikkje velta.

«Nei!» Rikard kikka skremt rundt seg.

Håkon vrei på handa som om han gav gass: «Brrrrm!»

«Far slår meg i hel om det skjer noko med den der.»

«Pøh, far din slår deg da vel ikkje.»

Rikard såg stort på han. «Får du ikkje bank, du?»

Håkon måtte plutseleg lene seg over for at ikkje både han og mopeden skulle kollsegle. Rikard sprang til, greip hardt om bagasjebrettet og kveste: «Kom deg av!»

«Vi burde kjøre oss ein tur på denne her ein gong.»

«Av!» Rikard stira redd rundt på tunet.

«Ein gong far din er over alle haugar, så du ikkje treng å vere så jækla redd.»

Rikard hiksta og tviheldt mens Håkon drog den høgre foten forsiktig over mopedsetet og berga seg ned på bakken.

«Dette her gjekk da bra. Kom, så går vi inn.»

Dei gjekk seg på Rev-Ottar i døra på veg ut, ein slokna sneip hang inni munnkroken på han. Han gliste godmodig til Håkon: «Aha, ein farksyl!»

Håkon gliste tilbake; for Rev-Ottar var han halvt himmelhelvet og berre halvt verketsgutjævel, sånn hadde det vore sidan den dagen Håkon berga Rikard frå å drukne i elva; Håkon hadde dukka og kjørt kneet i magen på Rikard og slept han i land, sånn som han hadde lært i Speidaren, og det hadde vore snålt å sjå tårene i augene på den hjulbeinte tøffingen Rev-Ottar da dei hadde fått kara seg opp til Himmelhelvetet att.

Håkon smatt forbi han og inn i gangen og heiv av seg på føtene. På kjøkkenet dreiv Ildri og ordna til middag, tallerkenane stod alt på bordet; Håkon talde dei, sju, like mange som i kopprekka over kjøkkenbenken, dei var heime alle. Han kikka innom stua òg, den var tom, berre trekkspelet til Ildri stod der; så fór han mot trappa opp til loftet.

Rikard krumma nakken og ville følgje etter, men faren stansa han med eit kvast blikk. Rev-Ottar tok seg tid til å få fyr på sneipen, det var eit under at det ikkje var barten som fór. Rikard stod som ein påle. Far og son utveksla eit par raske, tause signal, så smilte Rev-Ottar og nikka. «Bli med meg over tunet, du, det er eit løft, hm.»

Ein underleg, skrapande lyd hørtest da Håkon var kommen opp i andreetasjen; den kom frå rommet til Berit. Han gjekk stilt bort og kikka inn døra. Ho stod på kne innpå der og skrudde på knottane på eit radioapparat, det spraka og knitra, så hørtest ei fjern stemme på engelsk, så knitring att, deretter forvrengt musikk og endeleg berre skraping.

Håkon kremta. «Dårlege atmosfæriske forhold.»

Berit heiv seg rundt, munnen stod open eit augeblikk, så klappa ho den att og lo mot på han. «Kongen! Kva sa du?»

Kongen lét ikkje ille frå Berits munn, ho meinte det ikkje vondt, ho. Han peika på radioen. «Dårlege atmosfæriske forhold.»

«Hæ?» Ho stod på kne framfor radioapparatet med neven løfta som om ho ville knuse det. Det var ikkje lenge sidan han hadde sett henne bruke den neven da ho var i tottane på ei jente frå Egnehjemma.

«Om dagen. Det er betre om natta.»

«Ja, det har eg oppdaga. Men kvifor er det sånn, da?»

«Atmosfæren òg kviler om natta.»

Ho mønstra han kritisk; så lo ho berre.

«Men det er sant!» Håkon var heit, det var ein sånn latter vaksne lo når ungar sa dumme ting.

Berit vendte seg mot radioen att og skrudde vidare. Skraping og knitring. Håkon greidde ikkje å la vere å glane på den krumbøygde jentekroppen. Før, den gongen ho ikkje kvidde seg for å fyke rundt saman med Håkon og Rikard, hadde ho vore ei fin, rund ei. Men no var rundingane forskyvde på henne, frå magen og kjakane til brystet og rumpa; han hadde sett det same skje hos Liv, og på nærare hald.

Han måtte rive seg laus og gjekk til rommet der bladkassen stod. Berit forsvann for han; tramp og stemmer lydde, og så klirring av bestikk mot tallerkenar, så forsvann også alt det der for han. Han hadde rekna med at Rikard ville komme etter straks han hadde ete, men det skjedde ikkje. Så, langt inni eit tjukt blad, kasta han eit blikk ut vindauget, og der gjekk Berit skrått over tunet i retning dassen. Det var ein spenst over henne som fullstendig mangla i dei tronge stega til Liv, Liv såg ut som om ho ikkje våga å lange ut, eller kanskje prøvde ho å likne på ei dame ho hadde sett på kino, det hadde begynt samtidig med leppestiften.

På ny kjente Håkon gravitasjonssuget, han reiste seg frå bladkassen og gjekk stilt nedover trappa. Han nådde baksida av uthuset utan å bli sett. Det fanst eit par lause plankar i veggen bak vedskjulet der, det var Rikard og han som hadde lirka ut spikrane. Veddungen fylte opp rommet på innsida av plankane. Langs ytterveggen der inne hadde dei bygd ein tunnel bort til tverrveggen mot utedassen, og der hadde dei kilt inn plankar som tak og rydda ei hemmeleg hytte inni veddungen. I ein sprekk mellom to veggbord fanst eit hol stort nok til eit lite auge.

Håkon vrei til side plankane på ytterveggen og tok eit forsiktig steg inn i tunnelen; så kom eit frykteleg rabalder idet verda ramla saman over han, vedkubbar hagla mot hovudet og ryggen, han tumla over ende og sokk atter ned mot ein mørk havbotn.

Rikard låg gjømt i den evige plankestabelen bortanfor låveveggen; der hadde han lege og venta, før eller sidan måtte Håkon komme og leite etter han. Han sette i eit lystig kauk. Det hadde gått akkurat som planlagt, til pass åt Håkon. Han pilte fram frå gjømmeplassen og løfta på plankane. Håkon låg der under eit lass med ved.

«Rett i fella!» Rikard gjorde eit lystig hopp ved sida av den falne kameraten.

Håkon låg i ein krøll, det rykte i den eine foten, som av ei krampetrekning. Ingen annan reaksjon. Rikard bøygde seg over han. Det rann litt blod nedover øret. Han retta seg opp, livredd med eitt, og sette på sprang frå holet i veggen og rundt nova, men bråstansa, snudde og pilte tilbake. Dette var ikkje noko for Rev-Ottar likevel.

«Håkon!»

Ikkje noko svar. Febrilsk gav Rikard seg til å rydde bort vedskiene, han slengte dei bortover golvet i tunnelen. Håkon pusta iallfall. Han greip han i skuldra og rista. Eit skrik kom frå Håkon, han vrengte seg unna og kravla seg sakte opp på kne, kvit i fjeset.

Rikard heldt seg eit par steg ifrå og vakta på kameraten. «Du gjekk i fella mi, du.»

«Fella di?» Stemma til Håkon bar nesten ikkje.

«Ja.» Rikard stira trassig på han.

Da Håkon hadde komme seg på beina og fått tørka bort tårene, inspiserte dei fella Rikard hadde laga. Den var konstruert med tanke på framande inntrengarar. Når inntrengaren tråkka på fjøla som låg på golvet rett innanfor dei lause plankane, vippa fjøla og løfta ein stokk mot taket av tunnelen. Stokken trykte laus ein lem som heldt på plass ein haug ved, og kubbane rasa rett i skallen på inntrengaren, omtrent som på dei dyrefellene Rev-Ottar sette ut i skogen.

«Og så var det du som gjekk i fella.» Rikard smilte bleikt.

Håkon gjekk grundig over konstruksjonen, den var dyktig uttenkt. «Men du skulle ha sagt meg det.»

«Men eg rakk det jo ikkje,» sa Rikard flau. Så spruta han ut i latter, han greidde ikkje å stanse den no som han skjønte at det hadde gått godt. «Du blør visst.»

Ildri mørkna da dei kom inn til henne med det vesle såret bak øret. «Har de slåst?»

«Det var eit uhell.» Håkon var bleik enno. «Eg stanga til ei fjøl.»

Ildri bles. «Inni ein kalv gjømmer det seg gjerne ein stor stut.»

Håkon beit tennene saman da ho nærma seg med ein bomullsdott med desinfeksjonsvæske, men svien som kom, var ingenting å bry seg om.

Ei lita stund etterpå traska han ned bakkane heimover; nede på flata områdde han seg, snudde og gjekk nedover i retning Koopen. Utanfor kiosken til Ada stansa han og kikka på blada i kioskvindauget, dei var alt gamle. Han strekte forsiktig på hovudet og kikka forbi dei. Ja, det rørte på seg innpå der, først Ada, så dei kvite hårlokkane på Ann-Karin. Han hadde rekna med at ho var der, ho brukte å gå hit etter skulen dei dagane Ada sjølv stod i kiosken på ettermiddagstid. Det sa pling i døra idet han gjekk inn, og enda eit pling da døra glei igjen. Han snuste inn lukta, som ikkje fanst nokon annan stad; det var kjemikaliane frå trykt papir, han kunne skilje blad og bokseriar frå kvarandre berre ved den lukta.

Ada stod bakom disken i djup samtale med to brakkekvinnfolk. Håkon kasta eit kjapt blikk mot henne; tru kva Ada måtte gjennomgå nederst i Funksjonærlia fordi ho dreiv kiosk og stod sånn og jabba i veg med gud og kvarmann. Mot han kunne ho vere som dag og natt; den eine dagen vinka ho han ned på ein stol for at han skulle få lese noko spennande i eit blad, neste dag skyssa ho han på dør fordi han stod og tråkka hol i golvet utan å røre myntane i lomma. Da dei to kvinnfolka helsa og gjekk, greip Ada ein pakke Fox frå hylla og stakk i han; ho var altså i det gode hjørnet i dag.

Ann-Karin såg han ikkje nokon stad, ho måtte ha stukke seg inn bakom forhenget bakerst i kiosken med det same ho såg han. Han nappa til seg eit blad og gjekk til stolen han brukte å sitte i. Bladet inneheldt ikkje stort som interesserte han, det ville ha passa betre for Liv, det stod eit langt stykke der om ei flyvertinne som var av heilt alminneleg folk, men reiste til fjerne mål og budde på fine hotell, kanskje skulle han kjøpe det for henne. Men Liv hadde det sikkert under hovudputa allereie.

Det sa pling, ein kunde steig inn, og så sa det pling att. I augekroken såg Håkon Ann-Karin kikke nysgjerrig fram frå bak forhenget; ho hadde nok trudd at dei to plinga betydde at han endeleg var gått. Han stakk nasen ned i bladet og lét som ingenting, Ann-Karin trekte seg fort tilbake i skjul. Han samla tankane, reiste seg og sette bladet på plass. Ved disken var Ada opptatt med kunden; han tok eit forsiktig steg mot forhenget som Ann-Karin gjømte seg bak, men motet svikta.

Da Ann-Karin like etter stakk fram fjeset att for å sjå om Håkon framleis sat like oppslukt og las, stod han der rett framfor henne; dei vart overrumpla begge to. Ann-Karin fnyste, steig fram frå forhenget og løfta høgrearmen framfor han, den ho hadde tatt seg for med da ho fór over ende i grusen på skuleplassen; enden av eit langt plaster var synleg under ermelinningen.

Håkon vart raud. «Få sjå …»

Ann-Karin drog opp ermet i eit einaste drag med venstrehanda. Armen var plastra frå handleddet til olbogen. Håkon gjekk heilt borttil henne, krøkte fingrane forsiktig om den framstrekte armen og vart ståande og vege den.

«Gjorde det vondt?»

Ho nikka; så bøygde ho seg fram og kviskra: «Eg har ikkje sagt noko.»

«Hæ?»

«At det var du som gjorde det.»

Han drog pusten; no kunne han gjere det han hadde tenkt. «Blir du med ut litt?» spurde han lågt.

Ho såg overraska på han. «Kvifor det?»

Han beit seg i leppa. «Eg må vise deg noko.»

Ho rynka panna; så nikka ho hastig og førte an mot døra. «Vi går ut litt, vi,» bles ho bakover til Ada idet dei steig ut. På trappa stansa ho og såg nysgjerrig på han. «Kva er det du vil vise meg?»

«Kom.» Håkon la av garde mot stikkvegen forbi lagerbygningen til Koopen.

Ann-Karin sprang etter. «Kor skal vi hen?»

Han svarte ikkje, skritta berre forbi lagerbygningen, ned tråkket i skråninga og inn bak plankeskuret som stod der; der kunne ingen sjå dei. Han stansa og gav seg til å vrenge av seg jakka, også genseren og skjorta fór.

«Kva driv du med?»

Håkon reiv av seg underskjorta og bøygde ryggen mot henne. «Sjå her, du,» sa han. «Dette òg var vondt.»

Ho gjekk nysgjerrig fram og stira på dei hissige blå og raude og gule fargane oppe på ryggen hans. «Kva … kva er det?»

«Kjenn på det.»

Ho strekte fram fingertuppane og la dei på huda hans.

Håkon lukka augene, det kjentest nesten like godt som da Eilif gjorde det. «Trykk, da vel.» Han hadde trudd at han skulle greie å bite smerta i seg, men det var inga råd, han måtte gnelle. «Det har gått tvert av,» visla han mellom tennene.

«Var det derfor du … var så rar i dag?»

«Ja.»

«Kva har skjedd?» Fingrane hennar kvilte enno mot det vonde punktet.

«Eg klatra oppe i toppen på eit tre.» Håkon lukka augene og såg det for seg. «Så datt eg på ryggen ned. Og i graset var det ein stubbe. Den trefte der.»

Ho heiv etter pusten. «Du var vel saman med han der Rikard oppi treet.»

«Ja.»

«Det var han som dytta deg ned, ikkje sant?»

Håkon tenkte fort. «Ikkje med vilje.»

Ho såg hardt på han. «Eg trur han gjorde det med vilje.»

«Hæ?»

«Dei er ikkje heilt riktige, dei der.»

Håkon retta seg opp, han hadde fått gåsehud i den kjølige lufta. «Det var eit uhell, seier eg.» Han svelgde. «Ikkje fortel det til nokon,» bad han stilt.

«At Rikard dytta deg?»

«Nei, at … at ribbeinet er knekt.»

«Men kvifor ikkje det, da, Håkon?»

«Du må love meg det!»

Ho såg tvilande på han. «Ja vel.»

«Kors på halsen?»

«Kors på halsen.»

Men ho sa det altfor tynt, det var ikkje til å stole på. Han måtte ha noko sikrare. «Eit … eit kyss for det.»

Ann-Karin raudna. «For … for kva?»

«For at du ikkje skal fortelje noko.»

Dei stod rett imot kvarandre, og brått bøygde ho seg fram og rørte munnen hans med sin, det var over nesten før det hadde skjedd, som eit streif av vengen til ein fugl som flaug forbi. Augene hennar lyste.

«Er vi saman no?»

Håkon hadde ikkje tenkt så langt. «Greitt for meg,» sa han fort. Så såg han det store lyset som breidde seg over ansiktet hennar, og angra straks. «Men … det må vere hemmeleg.»

Ho såg misfornøgd på han. «Kvifor det?»

«Fordi det skal.» Håkon tenkte på Sverre og alle dei andre og grøssa.

Ho tenkte over det litt og trekte på skuldrene. «Ja vel. Berre vi er saman, så.» Så skein ho opp i eit stort smil. Håkon hadde sett snurten av dette smilet før, i reknetimen, i eit friminutt med Hauk og due, men aldri sett det skine sånn. Han stod der med naken overkropp og såg på henne og glømte nesten at han fraus.

«Å,» sette ho i. «Mamma ventar heilt sikkert på meg.» Og så fauk ho i veg. Han såg langt etter henne; ja, dei sa mamma borti Funksjonærlia.

Han kledde sakte på seg; ho skulle ha visst kor det hadde kvitna for han da han reiv dei av seg, men da måtte det gå så fort. Han gjekk ikkje heim no heller, men tok vegen opp mot Egnehjemma. Sverre var heime; dei hadde ikkje veksla eit ord sidan friminuttet da dei stod og vakta på kvarandre midt inni skokken. Håkon tok speidarhelsinga, tre fingrar til panna, og flirte; Sverre fekk ikkje lov til å vere med i Speidaren, ifølgje faren Ole Olsen var det eit borgarleg militaristisk påfunn.

Men Sverre oversåg glatt ertinga, han hadde trumfesset parat og gliste. «Eg held på å smørje hoppskia.»

«Alt no?»

«Ja visst.»

Dei gjekk ut i det vesle uthuset. Der låg hoppskia utstrekte på to trebukkar med rendene opp, på bordet ved sida av låg klutar som var gjennomtrekte av impregnering og Fyklakk. Håkon vart ståande attmed dei og stire. Skia var svære, sikkert tjue centimeter lengre enn dei Sverre hadde brukt sist vinter, og fem centimeter breiare. Han kjente suget i magen, den svimlande følelsen når du passerer kulen og møter knyttneven frå unnarennet, oppdrifta.

«Kva synest du?»

Håkon fekk ikkje fram eit ord.

«Fekk dei av onkel Hans til bursdagen.»

Håkon såg misunneleg på dei. Det var Hans Olsen, storhoppar, kretsmeister og prøvehoppar i Holmenkollen under olympiaden, som dytta på for at Sverre skulle hevde seg i hoppbakken, somme søndagar stod han nede på sletta og instruerte, aldri var det så mange djupe telemarksnedslag på éin dag i den bakken, for da vanka det skryt frå sjølvaste Hans Olsen.

Sverre strauk fingrane stolt over dei breie hickorysolane. «Så no blir det storbakken på denne guten her.»

Håkon kjente eit stikk i hjertet. I vinter skulle han altså oppleve at han og Sverre la skia på nakken og skritta bort til kvar sin bakke for å hoppe, Sverre til 60-metersbakken, Håkon til 35-metersbakken.

I det same hørte dei motordur utanfor. Dei kikka mot uthusdøra, den stod berre på klem, men dei visste kven som kom. Det var Hilmar, broren til Sverre, motorsykkellyden var ikkje til å ta feil av.

«Faen. Må han stadig komme hit?» Sverre stira stivt mot klemmen i døra.

Motoren vart slått av, skritt nærma seg uthuset og stansa ved døra; så vart døra klemt igjen og kroken hekta på på utsida.

«Hei!» skreik Sverre.

Ikkje noko svar utanfrå.

«Hei!» Sverre skreik på nytt, fór bort til døra og slo i den.

«Hæ hæ hæ,» kom det utanfrå, Hilmar lo enda breiare enn Sverre.

Sverre vart ståande og stire på døra, grå i fjeset.

«Eg trur faen meg det er rotter i uthuset vårt, eg,» mumla Hilmar på utsida.

«Faen ta deg!» ropte Sverre.

Stilt. Så: «Kva sa du?»

Sverre kneip att munnen og knytte nevane, skuldrene løfta seg mot nakken.

«Sei unnskyld!» kom det utanfrå.

Nevane til Sverre opna og lukka seg, opna og lukka seg. «Unnskyld.»

«Hæ hæ hæ.» Kroken vart løfta av, døra opna, Hilmar glana inn på dei, himmelfallen: «Nei, men er det ikkje sjølvaste Brandtzægen?» Han sikta på Sverre, men Sverre berre stod der som ein påle. «Hæ hæ hæ!» Hilmar snudde seg frå dei og gjekk.

Sverre drog pusten skjelvande, gjekk tilbake til skia og strauk ei hand fråverande over dei. Han kikka fort bort på Håkon, så ned på skia, så opp på Håkon att: «Skal seie at du fekk lagt Ann-Karin i bakken i dag.»

«Hæ?» Håkon isna til.

«Eit perfekt spark.» Sverre gliste. «Ho har godt av å bli jekka litt ned, ho der.»

«Det var eit uhell.»

«Hæ hæ! Eg såg kor du sikta.» Sverre gav Håkon ein dult som gjekk gjennom merg og bein.

Det nye bråsinnet flamma opp i Håkon. «Det var forresten noko eg kom for å seie deg.»

«Kva da?»

«At det ikkje er verdt at du snakkar s-s-sånn til meg meir.»

«Hæ? Korleis sånn?»

«Sånn b-b-bror d-d-din og s-s-sånn.»

Det gjekk eit lys opp for Sverre. «Kvifor ikkje det, da?»

«Nei, for da slår eg deg flat.»

«Hæ hæ!» gneldra Sverre.

«Eilif skal lære meg å bokse.»

Sverre gapa. «Eilif? Bokse?»

«Det visste du ikkje. Nei, det er nesten ingen som veit at Eilif kan å bokse. Det er Gustavsen som har lært han det. Han er god.»

«Gustavsen?»

«Det ante du ikkje, nei. Eilif skal til byen snart og bokse mot dei beste. Og no skal eg bli god. Så det er ikkje verdt at du s-s-snakkar s-s-sånn til meg meir.»

Håkon smilte bistert da han gjekk heimover; han hadde nok sett ein bra støkk i Sverre. Han gjekk fort gjennom smijernsporten og smelte den igjen. I det same kom Eilif smettande ut på trappa, han hadde stått og venta på Håkon og såg aldeles forstyrra ut.

«F-f-farsan er sint,» kveste han.

Det isna i Håkon da han møtte blikket til broren. «Kva er det no?»

«Eg k-k-krangla m-m-med han.»

«Idiot.»

«Ja d-d-da, m-m-men han f-f-f…,» Eilif var så opphissa at orda stokka seg heilt for han, «…f-forl-l-langer at eg sk-k-kal b-b-beg-g-gynne i sm-m-m…» Han drog pusten: «… smia n-n-når eg er f-f-f…»

«Ferdig på yrken?»

Eilif hata at folk avslutta setningane for han, men denne gongen var han glad til. «Ja.»

«Ja, og så?»

«M-m-men,» Eilif drog pusten opphissa, «eg v-v-vil ikkje.»

«Det har da vore meininga heile tida.»

«N-n-nettopp. D-d-det er avt-t-talt med V-v-verket og alt.» Eilif tørka seg om munnen med handbaken som om han måtte samle krefter. «Eg d-d-drar til sj-sj-sj…» Han blunka hardt: «…sjøs!»

Ordet sokk inn i kroppen på Håkon. Eilif langt borte på eit skip, mens han sjølv var att her, åleine.

«Det tør du faen ikkje,» vrengte han ut av seg.

«T-t-tør eg ikkje?»

«Nei, for du er for dam bloody feig.» Håkon trengte seg forbi Eilif og mot døra.

«N-n-nei, ikkje g-g-gå inn!»

Håkon såg trassig på broren. «Kvifor ikkje?»

«N-n-nei!»

«Så sjå kva eg t-t-tør, du.»

Håkon nølte eit bitte lite sekund med handa på dørvridaren. Så røska han til og trampa inn i gangen.

